
Cymhwyso Rhif Lefel 1

Arweiniad

Rh1.1.1

Gwirio
Rhaid i chi fedru dangos eich bod yn deall y broblem neu’r dasg a roddwyd i chi, ee drwy ei hailadrodd yn eich geiriau eich hun a/neu drwy ofyn am fwy o fanylion.

Rh1.1.2

Cytuno
Rhaid i chi fedru trafod a chytuno â pherson priodol sut mae mynd i’r afael â phroblem neu dasg, hy byddwch yn gwneud y penderfyniad ar y cyd ag athro, tiwtor neu oruchwyliwr.

Rh1.1.3

Darllen, deall a chael hyd i wybodaeth

Rhaid i chi wybod sut mae cael gwybodaeth o ffynonellau megis:

· tablau, ee amserlen neu restr o brisiau

· siartiau megis pictogram, siart cylch neu siart bar (ee canfod nifer yr eitemau a werthwyd ar ddiwrnod penodol, canfod gwerthiant wythnos, neu ganfod y diwrnod sydd â’r ffigurau gwerthiant uchaf)

· graffiau un llinell (ee canfod y tymheredd ar adegau penodol o’r dydd, neu ganfod yr adeg pan oedd y tymheredd ar ei uchaf neu ar ei isaf)

· diagramau megis map syml, neu luniad neu gynllun mewn gweithdy, sy’n defnyddio graddfa debyg i 10mm = 1m. 

Darllen a deall rhifau

Rhaid i chi wybod sut mae ymdrin â rhifau sydd wedi’u cyflwyno mewn ffyrdd gwahanol, ee ysgrifennu rhifau a ddywedir ar lafar, megis ‘mil a phum deg’ neu ‘tair rhan o bump’, adnabod ffracsiynau degol, gwybod bod traean ychydig yn fwy na 30% neu 0.3.
Casglu, cofnodi
Rhaid i chi wybod sut mae darllen rhifau o raddfeydd ar offer mesur cyfarwydd (ee thermomedr, tâp mesur neu jwg fesur) a sut mae arsylwi’n gywir (ee wrth wirio stoc) gan ddefnyddio unedau pob dydd (ee munudau, milimetrau, litrau, gramau, graddau).
Rhaid i chi gofnodi mesuriadau ac arsylwadau’n gywir ac mewn modd sy’n addas i bwrpas eich tasg.

Rh1.2.1

Canfod dulliau a chyfrifiadau
Rhaid i chi wybod sut mae dewis y dull a’r cyfrifiad sydd eu hangen arnoch ar gyfer tasg, ee ‘Rhaid i mi luosi’r rhifau hyn’ neu ‘rhaid i fi rannu’r rhif hwn â 100’.

Disgrifio
Rhaid i chi fedru gwneud nodiadau neu siarad am eich dulliau a’r hyn wnaethoch chi i gyflawni eich pwrpas.
Rh1.2.2
Gwneud cyfrifiadau
Mae Cymhwyso Rhif yn gofyn i chi ddangos eich bod yn gallu gwneud llawer o wahanol fathau o gyfrifiadau (sy’n ymwneud â niferoedd neu feintiau; graddfeydd neu gyfrannedd; a thrafod ystadegau). Un categori yw ‘niferoedd neu feintiau’. Mae ‘graddfeydd neu gyfrannedd’ yn gategori unigol arall. Rhaid i chi gyflwyno o leiaf un enghraifft o bob un o’r categorïau hyn yn dystiolaeth.
Rhaid i chi fedru gwneud cyfrifiadau gyda chyfrifiannell a heb gyfrifiannell.

a) 
niferoedd neu feintiau
    
Rhaid i chi wybod sut mae:

· 
gwneud cyfrifiadau gan ddefnyddio: 

· degolion syml – yng nghyd-destun tasgau pob dydd megis trin arian neu fesur gan ddefnyddio unedau metrig, ee sut mae lluosi a rhannu degolion â 10, 100, 1000 gyda chyfrifiannell a heb gyfrifiannell
· ffracsiynau a chanrannau syml – sut mae darganfod rhannau megis 2/3 neu 3/4 o symiau neu fesuriadau rhif cyfan a darganfod canrannau, gan gynnwys sut mae cyfrifo cynnydd mewn swm (ee cynnydd o 10% mewn cost) a gostyngiad mewn swm (ee gostyngiad o 20%)

· arwynebedd a chyfaint – ee sut mae darganfod arwynebedd petryal mewn m2 neu gyfaint bocs mewn cm3
· trosi o fewn system, ee trosi 70 munud i 1 awr 10 munud, 0.36 metr i 360mm, 0.6 awr i 36 munud.

b) 
graddfeydd neu gyfrannedd
Rhaid i chi wybod sut mae defnyddio graddfeydd syml ar ddiagramau i gyfrifo mesuriadau go iawn.

· Wrth weithio gyda chyfraneddau, rhaid i chi wybod sut mae cynyddu a lleihau symiau rhif cyfan gan ddefnyddio cymhareb a chyfrannedd union, ee cyfrifo faint o fwyd fyddai ei angen ar gyfer teirgwaith nifer y bobl, neu roi eitemau mewn dau bentwr â dwywaith yn fwy o eitemau mewn un pentwr na’r llall.

c)
trafod ystadegau 
Rhaid i chi wybod sut mae cyfrifo amrediad a chymedr grŵp o hyd at 10 eitem.

Lefelau cywirdeb

Rhaid i chi wybod sut mae gweithio i lefelau cywirdeb a roddwyd i chi gan athro, tiwtor neu hyfforddwr, megis gweithio i’r 10c neu’r canfed agosaf a thalgrynnu canlyniadau.
Gwirio cyfrifiadau

Rhaid i chi wirio cywirdeb eich cyfrifiadau bob amser. Proses sy’n digwydd yn y meddwl yw hon yn aml, ac nid oes rhaid i chi gynhyrchu tystiolaeth bob tro y byddwch yn ei chyflawni. Os ceir cyfres o gyfrifiadau sydd o’r un math, rhaid i chi gofnodi tystiolaeth i ddangos sut rydych chi wedi gwirio o leiaf yr ychydig gyfrifiadau cyntaf o bob math. O ran y gweddill, rhaid i ganlyniadau cywir gadarnhau eich bod chi wedi gwirio’r cyfrifiadau’n effeithiol. Rhaid i chi fod yn ymwybodol o bwysigrwydd gwirio eich canlyniadau a bod yn gyfarwydd â gwahanol ddulliau gwirio.
Gwirio bod y canlyniadau’n gwneud synnwyr

Efallai y bydd cyfrifiad yn gywir, ond efallai na fydd yn addas i’w bwrpas neu’n ‘gwneud synnwyr’ mewn perthynas â’r broblem neu’r dasg rydych wedi mynd i’r afael â hi. Rhaid i chi wirio hynny.
Rh1.3.1 

Dewis, defnyddio, cyflwyno
Rhaid i chi fedru adnabod mwy nag un ffordd o gyflwyno eich canfyddiadau, a dewis drosoch eich hun pa un/pa rai sydd fwyaf addas i’ch pwrpas chi, ee adnabod pryd i gyflwyno data arwahanol mewn siart bar, neu lunio diagram megis cynllun o ystafell neu gynllun o ddarn o gyfarpar. Nid yw hynny’n golygu bod yn rhaid i chi gyflwyno’r un canfyddiad mewn dwy ffordd wahanol. Yn hytrach, mae’n golygu bod yn rhaid i chi ddefnyddio dwy ffordd wahanol o gyflwyno eich canfyddiadau yn eich gwaith yn ei gyfanrwydd.
Rh1.3.2

Disgrifio ac egluro
Rhaid i chi wybod sut mae disgrifio’r hyn y mae canlyniadau eich cyfrifiadau’n ei ddangos mewn perthynas â’r broblem rydych wedi mynd i’r afael â hi (ee dangos bod canlyniadau eich cyfrifiadau’n awgrymu na fydd ateb arfaethedig yn gweithio).

